
                     U skladu sa članom 36.  Pravila studiranja za treći ciklus studija na Univerzitetu u Sarajevu, dostavljamo Vam na razmatranje i verifikaciju Izvještaj Komisije za ocjenu uslova kandidatkinje SELME TUFEKČIĆ, MA i podobnosti teme doktorske disertacije pod naslovom: „SOCIJALNO PRAVNA ZAŠTITA PORODICA OSOBA NA IZDRŽAVANJU KAZNE ZATVORA”  istraživačko polje socijalni rad, koji je Vijeće Univerziteta u Sarajevu-Fakulteta političkih nauka prihvatilo na sjednici održanoj 15.10.2024. godine. 

                                S poštovanjem,

Prilog:                                                                                 D E K A N,

1. Izvještaj Komisije za ocjenu uslova                        ________________ 

kandidatkinje i podobnosti teme                          Prof. dr. Sead Turčalo
Sekretar organizacione jedinice Univerzitet u Sarajevu - Fakultet političkih nauka, Umihana Mahmić mr. iur., potvrđuje, da je Odluka u skladu sa Zakonom o visokom obrazovanju i Statutom Univerziteta u Sarajevu te da je Vijeće Univerziteta u Sarajevu-Fakulteta političkih nauka nadležno za donošenje iste shodno članu 69. Zakona o visokom obrazovanju („Službene novine Kantona Sarajevo“, broj 36/22).
Akt obradio: Enisa Kadrić

Akt kontrolisao: Sanin Katica

Akt odobrio: Prof. dr. Elvis Fejzić
Dr. Borjana Miković, vanredna profesorica, predsjednica

Dr. Sanela Bašić, redovna profesorica, članica

Dr. Dževad Termiz, redovni profesor, član

Sarajevo, 2. oktobar 2024. godine

VIJEĆU FAKULTETA POLITIČKIH NAUKA UNIVERZITETA U SARAJEVU

Na osnovu člana 59. tačka m) Statuta Univerziteta u Sarajevu, a u vezi sa članovima 36. i 37. Pravila studiranja za treći ciklus studija na Univerzitetu u Sarajevu, Senat je na 71. redovnoj sjednici održanoj 17. jula 2024. godine, donio Odluku o imenovanju Komisije za ocjenu uslova kandidatkinje Selme Tufekčić (MA) i podobnosti teme doktorske disertacije pod naslovom: „SOCIJALNO PRAVNA ZAŠTITA PORODICA OSOBA NA IZDRŽAVANJU KAZNE ZATVORA“, u slijedećem sastavu: dr. Borjana Miković, vanredna profesorica, predsjednica; dr. Sanela Bašić, redovna profesorica, članica; dr. Dzevad Termiz, redovni profesor, član. 

Nakon detaljne analize i proučavanja dostavljene prijave doktorske disertacije kandidatkinje, Komisija podnosi Vijeću Fakulteta slijedeći:

I Z V J E Š T A J

1. Ocjena uslova kandidatkinje

Selma Tufekčić rođena je 1986. godine u Tuzli, gdje je i završila osnovno i gimnazijsko školovanje.

Na Fakultetu političkih nauka u Sarajevu, Odsjek za socijalni rad diplomirala je 2008. godine, a potom, na istom fakultetu, upisala postdiplomski studij: „Porodica i društvo“. Magistarski rad na temu „Socijalni aspekti abortusa“, odbranila je 2016 godine. 

Radni odnos, na određeno vrijeme kao socijalna radnica zasnovala je u Centru za socijalni rad Srebrenik, a potom u Centru za obrazovanje i vaspitanje i rehabilitaciju slušanja i govora u Tuzli, te u Centru za terapiju i rehabilitaciju „Vive Žene“ (Sigurna kuća). Od 2022. godine je u stalnom radnom odnosu na poslovima socijalnog radnika u Kazneno – popravnom zavodu poluotvorenog tipa u Tuzli. Služi se engleskim jezikom.

Učestvovala je u brojnim domaćim i međunarodnim naučnim i stručnim skupovima. Autorica je i koautorica slijedećih radova: 

· Tufekčić, S. (2022): Grupni socijalni rad u Sigurnoj kući „Vive Žene“, Zbornik radova Rehabilitacija žrtava torture i nasilja, knjiga 10: UG Vive Žene Tuzla.

· Tufekčić, S., Berbić, A. (2022): Zaštita najboljeg interesa djeteta kroz postupak posredovanja i razvod braka, Zbornik radova Rehabilitacija žrtava torture i nasilja, knjiga 10: UG Vive Žene Tuzla.

· Tufekčić, S., Tufekčić, A. (2013): Obrazovna potignuća učenika iz socijalno ugroženih porodica, Tematski zbornik Unapređenje kvalitete života djece i mladih, Tuzla: ERF Tuzla.

Na osnovu prethodno iznesenih činjenica, Komisija je mišljenja da kandidatkinja Selma Tufekčić (MA) ispunjava uslove za izradu predložene doktorske disertacije.

2. Ocjena podobnosti teme doktorske disertacije

a. Problemsko područje

Svrha izvršenja kazne zatvora je da osuđene osobe tokom njezinog izdržavanja, kroz sistem savremenih odgojnih mjera, usvoje društveno prihvatljive vrijednosti u cilju lakšeg uključivanja u uvjete života na slobodi, da se ponašaju u skladu sa zakonom i ispunjavaju dužnosti građanina. 

U postupanju sa osuđenim osobama ne smije biti diskriminacije zasnovane na rasi, boji kože, polu, jeziku, religiji ili vjerovanju, političkim ili drugim uvjerenjima, nacionalnom i socijalnom porijeklu, srodstvu, ekonomskom ili nekom drugom statusu. Međutim, osobe koje su zbog počinjenog krivičnog djela sankcionirane kaznom zatvora, kao i njihovi članovi porodice, prolaze težak period i susreću se sa brojnim problemima koji se, pored izostanka materijalne, pravne i savjetodavne podrške, odnose i na probleme stigmatiziranja ne samo okoline nego i nerijetko stručnih osoba koje su obavezne pružiti im adekvatnu podršku. Pri tome, zakoni kojima su definirana prava iz oblasti socijalne zaštite ne prepoznaju porodicu osobe na izdržavanje kazne zatvora kao posebnog korisnika socijalno pravne zaštite. 

Stoga, ukoliko navedene probleme posmatramo iz perspektive punoljetnih osoba na izdržavanju kazne zatvora, onda se brojni problemi s kojima se njihove porodice konstantno susreću, kroz mnogobrojne aspekte svakodnevnog života, odnose posebno na: odgoj i obrazovanje djece, stambeno zbrinjavanje, materijalne/novčane (ne)prilike, te različite oblike stigmatizacije u užem i širem socijalnom okruženju. Izlazak na slobodu, nakon izdržane kazne zatvora, također predstavlja stresno razdoblje kako za bivšeg osuđenika tako i za njegovu porodicu, posebno ako je riječ o dužoj kazni zatvora. Istraživanjem navedenog problema, posebno iz perspektive punoljetnih osoba koja se nalaze na izdržavanju kazne zatvora, nastojat će se ostvariti uvid u trenutno stanje u ovom području, kao i ukazati na mogućnosti unapređenja postojećeg sistema socijalno pravne zaštite u pružanju socijalne sigurnosti porodicama osoba na izdržavanju kazne zatvora.
b. Istraživačko pitanje i hipoteze istraživanja

Predmet istraživanja je analiza odgovarajućeg zakonodavstva u oblasti socijalno pravne zaštite, mogućnost ostvarivanja prava iz socijalne zaštite i posljedice stigmatizacije na članove porodica punoljetnih osoba koje su na izdržavanju kazne zatvora. U smislu navedenog predmet istraživanja bazirat će se na: uporedno pravnoj analizi aktuelnih zakona i drugih pravnih akata u Federaciji Bosni i Hercegovini (FBiH) iz oblasti socijalne zaštite porodice i porodice punoljetnih osoba koje su na izdržavanju kazne zatvora, zatim će se istražiti posebno informiranost članova porodice osoba na izdržavaju kazne zatvora o mogućnostima ostvarivanja prava iz oblasti socijalne zaštite, ali i osoba koje su na izdržavanju kazne zatvora. Uz navedeno, biće provedeno i ispitivanje stavova profesionalaca zaposlenih u centrima za socijalni rad na području Tuzlanskog kantona i uposlenika Kazneno – popravnog zavoda poluotvorenog tipa Tuzla. 

 U okviru pripreme radne metodologije za obradu predmeta doktorske teze otvorila su se brojna pitanja. Ta pitanja uključuju sljedeće:

· Da li članovi porodice osoba na izdržavanju kazne zatvora ostvaruju neka od prava iz oblasti socijalne zaštite?

· Da li su članovi porodice osoba na izdržavanju kazne zatvora informirani od kojih ustanova i nevladinih organizacija mogu potražiti podršku?

· Da li je neophodno izmijeniti i decidno definirati određene odredbe u Zakonu o osnovama socijalne zaštite, zaštite civilnih žrtava rata i zaštite porodice s djecom FBiH (dalje: Zakon o socijalnoj zaštiti FBiH) koje se odnose, ili bi se odnosile posebno na prava članova porodica osoba na izdržavanju kazne zatvora kako bi se preveniralo stanje njihove socijalne nesigurnosti?

· Kakav je odnos društvene zajednice prema porodici osobe na izdržavanju kazne zatvora?

· Kako odlazak punoljetnog člana porodice, nerijetko i njezinog jedinog hranitelja (oca i bračnog/vanbračnog partnera), utiče na izdržavanje kazne zatvora i na funkcionalnost porodice? 

· Jesu li i u kojoj mjeri porodice osoba na izdržavanju kazne zatvora socijalno isključene uz poseban osvrt na zaštitu najboljeg interesa djeteta?

· Kakva je uloga profesionalaca, posebno u centrima za socijalni rad (dalje: CSR), u pružanju podrške ovim porodicama?

· Da li se u radu profesionalaca sa ovom skupinom korisnika poštuju njihova ljudska prava i dostojanstvo?

· Prije analize situacije vezano za povratak osobe s izdržavanja kazne zatvora u porodicu i raniju socijalnu sredinu, istražit će se da li uopće postoji, odnosno da li se sprovodi postpenalni tretman same osobe i članova njene porodice?

· Da li se profesionalci, posebno u CSR često susreću i bave problemima porodica osoba na izdržavanju kazne zatvora koje su uglavnom u socijalnoj potrebi. Ove osobe najčešće zbog loše materijalne situacije nisu u mogućnosti redovno ili gotovo nikako posjetiti člana porodice na izdržavanju kazne zatvora, poslati mu neophodna sredstva ili uplatiti novac. S tim u vezi istražit će se i da li profesionalci u CSR, i na koji način, rješavaju navedeni problem? 

· Da li i samo društvo na neki način, nepostojanjem jasno definiranih oblika pomoći ovim kategorijama,  stigmatizira porodicu osobe na izdržavanju kazne zatvora?

Generalna hipoteza

Većina porodica punoljetnih osoba koje su na izdržavanju kazne zatvora, prvenstveno one s maloljetnom djecom, žive u uslovima socijalne nesigurnosti, bez mogućnosti ostvarivanja posebnih prava iz oblasti socijalne zaštite, izložene su diskriminaciji i socijalnoj isključenosti, zbog čega najviše trpe djeca, posebno školskog uzrasta. Stoga je ovim porodicama potrebna odgovarajuća pomoć iz oblasti socijalno zaštite kako bi ostvarile neophodnu socijalnu sigurnost. 

Posebne hipoteze

H1: Zakon o socijalnoj zaštiti FBiH niti u jednoj odredbi ne sadrži decidno normiranje mogućnosti ostvarivanja posebnih prava iz socijalno pravne zaštite porodicama s djecom čiji se član, posebno otac ili majka, nalazi na izdržavanju kazne zatvora. 

H2: Punoljetne osobe na izdržavanju kazne zatvora smatraju da je njihova porodica socijalno isključena, diskriminirana i socijalno pravno nezaštićena, s tim da se stavovi ovih osoba vezano za socijalnu zaštitu njihovih porodica razlikuju s obzirom na spol, dob, bračni i porodični status, visinu izrečene kazne, vrstu počinjenog krivičnog djela i slično.

H3: Članovi porodica osoba na izdržavanju kazne zatvora, smatraju se stigmatiziranim i socijalno isključenim, kao i da nisu socijalno pravno zaštićeni.

H4: Profesionalci/zaposlenici CSR, na prvom mjestu socijalni radnici, pružaju neophodnu pomoć i  podršku, posebno porodici s djecom osobe koja se nalazi na izdržavanju kazne zatvora, a njihovi stavovi o nivou socijalne zaštite ovih porodica su pozitivni.  

H5: Profesionalci zaposleni u CSR su svjesni prisustva stigmatizacije i socijalne isključenosti većine porodica, a posebno djece, čiji se član, najčešće otac i bračni partner, nalazi na izdržavanju kazne zatvora. Također, profesionalci su svjesni i neophodnosti poduzimanja određenih aktivnosti u vezi s pripremom ovih porodica, ali i lokalne zajednice na povratak osobe sa izdržavanja kazne zatvora.

H6: Uposlenici Kazneno – popravnog zavoda Tuzla su upoznati s mogućnošću ostvarivanja zakonom normiranih oblika socijalno zaštite porodice osoba koje su na izdržavanju kazne zatvora i imaju pozitivne stavove o važnosti upoznavanja osoba koje su na izdržavanju kazne zatvora o  tome.

c. Metodološki pristup


Budući da se radi o kombinovanom tipu istraživanja, dakle, teorijsko - empirijskom, onda je metodološki opravdano primijeniti kombinaciju različitih metoda koje se koriste prvenstveno u teorijskom tipu istraživanja i one koje su karakteristične za empirijska istraživanja. Da bismo uspješno odgovorili na postavljene ciljeve i zadatke te dokazali održivost postavljenih hipoteza u radu će se koristit sljedeće metode istraživanja:

1. Osnovne metode: u ovom istraživanju će se primjenjivati sljedeće osnovne naučne metode (analiza, sinteza, apstrakcija, specijalizacija, indukcija, dedukcija, generalizacija,  konkretizacija), ali će naglasak biti stavljen na analizu.
2. Opštenaučne metode: biti će korištene: metoda modelovanja, statistička metoda i hipotetičko-deduktivni metoda.
3. Metoda analize (sadržaja): koristit će se u svim fazama istraživanja. Njome će se, uz rad na primarnoj i sekundarnoj literaturi, proučavati i analizirati različiti izvori vezani za socijalno pravnu zaštitu, posebno porodica punoljetnih osoba na izdržavanju kazne zatvora (zakoni, uredbe, odluke, preporuke državnih i drugih organa – nadležnih ministarstava, lokalnih organa i institucija, npr. CSR, kazneno popravni zavod i sl). Također, ova metoda koristit će se i u svrhu otkrivanja smisla, značenja i značaja podataka promišljanjem sadržaja i forme dokumenta te će se koristiti kvalitativna i kvantitativna analiza. Da bi se došlo do plana kvalitativne analize i evidencionog obrasca, poći će se od analize stavova koje sadrže hipoteze i varijable i analize indikatora kojima se one provjeravaju. U kvantitativnoj analizi, izrada kodeksa pojmova i šifara je obavezna. 

4. Metoda ispitivanja: u okviru ove metode kao tehnike koristit će se:
a) Intervju, gdje će se uz prikupljanje jednog dijela podataka od strane osoba koje su na izdržavanju kazne zatvora koristit nestrukturirani intervju, tipa blagog ispitivanja, primjenom neusmjerenog, slobodnog kvalitativnog intervjua, a kod prikupljanja drugog dijela podataka koji se odnose na intervjuiranje stručnjaka u CSR i zaposlenika u Kazneno – popravnom zavodu koristit će se  strukturirani intervju.

b) Anketa: Jedan dio podataka koji se odnosi na socijalno pravnu zaštitu i stigmatiziranje porodica punoljetnih osoba koje su na izdržavanju kazne zatvora prikupit će se putem anketnog upitnika, posebno konstruisanog za ovu skupinu, koji će se sastojati od zatvorenih i otvorenih ajtema. U postupku anketiranja ispitanicima će biti postavljena pitanja u vezi sa predmetom istraživanja, koja su poznate ispitanicima ili pitanja u vezi s mišljenjima ispitanika. Ispitanici na njih odgovaraju pismeno.   

c) Skaliranje: Podaci koji se odnose na stavove i mišljenja ispitanika u vezi s predmetom istraživanja prikupljat će se primjenom skala za mjerenje stavova. U ovom istraživanju koristit će se skala za mjerenje stavova Likertovog tipa.

Rezultati dobiveni primjenom ovih metoda trebali bi omogućiti adekvatne podatke o predmetu istraživanja. Tako bi, s jedne strane, imali stavove članova porodica osoba na izdržavanju kazne zatvora, stavove punoljetnih osoba na izdržavanju kazne zatvora, profesionalaca zaposlenih u CSR, profesionalaca zaposlenih u kazneno-popravnom zavodu (KPZ) o trenutnom stanju, prisutnim problemima i izazovima vezano za ostvarivanje prava iz oblasti socijalne zaštite, a s druge strane analizu sadržaja različitih dokumenata i iskaza koji se odnose na ovaj problem. Usporedba svih ovih podataka bi trebala dati bogatu spoznajnu građu.

d. Ciljevi istraživanja

Naučni cilj

Naučni cilj jeste naučna deskripcija stanja koje se istražuje na osnovu podataka, određene klasifikacije i tipologije. U tom smislu ciljevi su:

1. utvrđivanje svih bitnih obilježja socijalno pravne zaštite porodice osobe na izdržavanju kazne zatvora  (kvalitativno i kvantitativno), 

2. ukazivanje na važnost prepoznavanja porodice osuđene osobe koje je na izdržavanju kazne zatvora kao korisnika prava iz socijalne zaštite u zakonima iz oblasti socijalno pravne zaštite,  

3. ukazivanje na naučni značaj obrađivanih pitanja,

Pored različitih teorijskih pristupa socijalnoj zaštiti, kao i drugim  disciplinama koje se time bave u okviru različitih kategorija unutar jednog društva, ovo istraživanje ima za cilj i pružiti empirijsku osnovu za određene vrste klasifikacija i eksplikacija u okvirima pravne, penološke i andragoške nauke

Društveni cilj

U skladu sa osnovnim intencijama od kojih se polazi u ovom istraživanju, društveni ciljevi su:

· jačanje svijesti o značaju socijalno pravne zaštite porodice punoljetnih osoba koje su na izdržavanju kazne zatvora, kao i o uticaju različitih oblika stigmatizacije od strane društva na ove  porodice i  njihovu funkcionalnost;

· ukazivanje na potrebu i značaj društvene podrške članovima porodice osoba koje su na izdržavanju kazne zatvora;

· ukazivanje na izraženu potrebu preventivnog djelovanja unutar društvene zajednice, posebno s određenim grupama ili ustanovama, npr. školama i predškolskim ustanovama s kojima porodica, odnosno djeca osoba koje su na izdržavanju kazne zatvora dolaze u kontakt;

· ukazivanje na potrebu institucionalne pomoći i podrške porodici osobe koja je na izdržavanju kazne zatvora, kao i pomoći od strane nevladinog sektora.

Dobiveni rezultati mogu poslužiti pojedincima i ustanovama, npr. CSR, kao osnova za dalja slična istraživanja, ali i kao inicijativa za dopunu odredaba odgovarajućih zakona i drugih pravnih propisa, za jasno definiranje prava ovih porodica, ali i pružanje pomoći osobi nakon odsluženja kazne zatvora. Uz navedeno, rezultati istraživanja mogu biti predstavljeni i organima u čijoj nadležnosti je rad penalnih ustanova, čime će se pomoći većem razvijanju zdravog i humanog civilnog društva.

e. Teorijski okvir i pregled literature

Sam čin privođenja ili dobrovoljnog javljanja na izdržavanje kazne zatvora, kako za osuđenu osobu, tako i za članove njene porodice predstavlja stresan događaj, s tim da se najveći broj ovih porodica, posebno s djecom, iznenada, zbog odlaska hranitelja, najčešće oca rjeđe majke, na izdržavanje kazne zatvora, pogotovo ako je ta kazna dugotrajna, nađe u stanju socijalne nesigurnosti. Dodatan problem čini i to da ove porodice u većini nisu upoznate sa svojim pravima iz oblasti socijalne zaštite, ali ni s time kome se mogu obratiti za materijalnu ili savjetodavnu stručnu podršku. 

Nakon odlaska najbližeg člana porodice na izdržavanje kazne zatvora u porodici dolazi do velikih promjena, naročito ako je osuđena osoba ujedno i roditelj maloljetne djece koji je izdržavao/la porodicu. Iz perspektive osuđenika/ce, adaptacija na tretman u penalnoj ustanovi odvija se uz čitav niz poteškoća, posebno zbog opterećenosti što nisu u mogućnosti pružiti materijalni i svaki drugi oblik podrške svojim najbližim. Ovo dodatno što se na osnovu uporedno pravne analize odgovarajućih odredaba Zakona o socijalnoj zaštiti FBiH može zaključiti da se niti u jednoj od njegovih odredaba decidno ne normiraju posebna prava porodice osoba koje su na izdržavanju kazne zatvora. Navedeno se prvenstveno odnosi na materijalnu pomoć, odnosno mogućnost da ove porodice budu posebni korisnici socijalne zaštite, iako se u Zakonu o socijalnoj zaštiti FBiH kao korisnici socijalne zaštite navode „lica i porodice u stanju socijalne potrebe, kojima je uslijed posebnih okolnosti potreban odgovarajući oblik socijalne zaštite“ (čl. 12. st. 1. tač. 9), s tim da se u istom članu normira da se propisima kantona može proširiti krug korisnika socijalne zaštite u skladu sa programima razvoja socijalne zaštite i specifičnim prilikama u kantonu (st. 2).

Analiza navedenih odredaba već na prvi pogled jasno pokazuje da, prema Zakonu o socijalnoj zaštiti FBiH, članovi porodice osoba koje su na izdržavanju kazne zatvora ne čine posebnu kategoriju korisnika prava iz socijalne zaštite, iako se socijalna zaštita definira kao organizirana „djelatnost u Federaciji, usmjerena na osiguranje socijalne sigurnosti njenih građana i njihovih porodica u stanju socijalne potrebe“ (čl. 11. st. 1). Na tragu navedenog je i zakonska odredba: „Lica, odnosno porodica u stanju socijalne potrebe, kojima je uslijed posebnih okolnosti potreban odgovarajući oblik socijalne zaštite, ... smatra se lice, odnosno porodica koja se nađe u stanju socijalne potrebe zbog pretrpljene prisilne migracije, repatrijacije, elementarne nepogode, smrti jednog ili više članova porodice, povratka sa liječenja, otpuštanja sa izdržavanja kazne zatvora ili izvršavanja odgojne mjere“ (čl. 18). 

Citirana odredba upućuje na zaključak da osoba na izdržavanju kazne zatvora koja je bila hranitelj svoje porodice, kao i sama porodica ne može biti poseban korisnik socijalne zaštite u smislu ostvarivanja prava „uslijed posebnih okolnosti“, iako je „u stanju socijalne potrebe“. U ovom kontekstu, budući da se socijalna zaštita u FBiH, posebno u dijelu socijalne sigurnosti, odnosno zadovoljavanja egzistencijalnih potreba socijalno ugroženih građana/korisnika socijalne zaštite najvećim dijelom odvija na nivou kantona, Zakon o socijalnoj zaštiti FBiH, u okviru prava iz socijalne zaštite, pored ostalih, normira i pravo na novčanu i drugu materijalnu pomoć (čl. 19. st. 1). Pri tome, u istom članu Zakona normirano je i da kantoni, uz mogućnost proširenja utvrđenih prava
, svojim propisima utvrđuju iznos novčanih i drugih davanja, uslove i postupak za sticanje prava i njihovo korištenje. To znači da mogućnost ostvarivanja prava na novčanu i drugu materijalnu pomoć, ali i drugih prava iz oblasti socijalne zaštite, koja su normirana članom 19. Zakona o socijalnoj zaštiti FBiH, porodice osoba koje su na izdržavanju kazne zatvora, kao i druge porodice zavise od materijalne mogućnosti kantona. Time u biti dolazi do svojevrsne diskriminacije korisnika vezano za njihovo mjesto prebivališta, odnosno pripadnost određenom kantonu.

Uz navedeno, iako Zakon o socijalnoj zaštiti FBiH normira da ustanove socijalne zaštite, gdje spadaju i CSR, pružaju usluge kojima se u cjelini ili djelimično zadovoljavaju socijalne i druge potrebe korisnika socijalne zaštite (čl. 48. st. 1), ove ustanove u smislu obezbjeđenja neophodnih sredstava, npr. za stalnu materijalnu pomoć, nemaju neophodna ovlaštenja. Stoga Zakona o socijalnoj zaštiti FBiH normira obavezu CSR da provjeravaju i utvrde zakonom propisane kriterije
 da je određenoj porodici ili osobi neophodna stalna materijalna pomoć koja se isplaćuje, ukoliko za to postoje neophodne finansijske pretpostavke. Isti Zakon normira da pravo na usluge socijalnog i drugog stručnog rada mogu ostvariti pojedinci, porodice i društvene grupe, neovisno od materijalnih mogućnosti i korištenja nekog od oblika socijalne zaštite, radi zaštite njihovih prava i interesa i sprečavanja pojava i ublažavanja posljedica socijalnih problema. 

Uslugama socijalnog i drugog stručnog rada u smislu navedenog zakona smatra se savjetodavni rad koji pružaju ove ustanove u cilju rješavanja porodičnih i bračnih problema, te mjere i akcije, u saradnji sa mjesnim zajednicama i drugim organima, na suzbijanju i sprečavanju društveno neprihvatljivog ponašanja djece i ostalih pojedinaca, porodica i društvenih grupa (čl. 46).

Navedene odredbe, odnosno zakonom normirana mogućnost da pravo na usluge socijalnog i drugog stručnog rada imaju sve porodice i pojedinci kojima je to potrebno obuhvata i porodice osoba koje su na izdržavanju kazne zatvora, što je za pojedine članove ovih porodica, posebno djecu/adolescente, od nemjerljive važnosti. 

U istom kontekstu, budući da se u odredbama Zakona o socijalnoj zaštiti FBiH kao posebni korisnici socijalne zaštite ne navode porodice osoba koje su na izdržavanju kazne zatvora, može se zaključiti da ove porodice pravo na socijalnu pomoć ostvaruju na istovjetan način kao i sve druge porodice kojima je ta pomoć potrebna.

Pored materijalne nesigurnosti, porodice čiji je član zbog počinjenja krivičnog djela na izdržavanju kazne zatvora u većini su stigmatizirane, posebno u neposrednom ali i širem socijalnom okruženju. Takav odnos najviše pogađa djecu. Stoga se, kao jedan od mogućih načina pomoći za ove porodice nameće neki od oblika savjetodavne podrške u prevazilaženju prisutnih poteškoća s kojima se, uz djecu naročito tokom interakcije s vršnjacima u školi, suočavaju i odrasli članovi s kolegama u radnoj sredini, zaposlenima u različitim institucijama itd. S tim u vezi, podrška profesionalaca iz CSR, u smislu senzibiliziranja socijalne mreže u lokalnoj zajednici, posebno u dijelu pripreme na povratak osuđenika sa izdržavanje kazne, više je nego neophodna. U istom kontekstu, u literaturi iz oblasti penologije, kada je posrijedi povratak osuđenika u istu lokalnu zajednicu, uočljivo je stavljanje fokusa na međusobnu relaciju osobe koja se vratila sa izdržavanja kazne i osoba iz šire društvene zajednice. Pri tome, ovdje se, ipak, ističe i to da je najveću pažnju potrebno posvetiti samoj porodici na „ponovnom prihvatanju“ svog člana, ali i osobi koja se vraća u porodicu sa izdržavanja kazne. Ove pripreme su svakako dio profesionalne odgovornosti socijalnog radnika, ali i društva u cjelini. 

Nakon metodološkog pristupa, kandidatkinja će se fokusirati na naučna i društvena saznanja o predmetu istraživanja, te će analizirati socijalno pravnu zaštitu porodice s posebnim osvrtom na porodicu osoba na izdržavanju kazne zatvora uzimajući u obzir i određenje socijalne zaštite u međunarodnim dokumentima, odnos društva prema porodici osobe na izdržavanju kazne zatvora, socijalnu isključenost ovih porodica s posebnim osvrtom na djecu, poštovanje ljudskih prava i dostojanstva ovih porodica. Kada se detaljno obrazlože navedene teme, kandidatkinja će se nadalje fokusirati na povratak člana porodice s izdržavanja kazne, njegovu reintegraciju u društvo, ali i istaći poteškoće u postpenalnom tretmanu, nakon čega će biti predstavljeni i rezultati provedenog istraživanja uz zaključna razmatranja i sugestije. 

Pitanje uticaja odlaska punoljetnog počinioca krivičnog djela na izdržavanje kazne zatvora na članove njegove porodice u Bosni i Hercegovini (dalje: BiH) ne privlači posebno pažnju naučne i stručne javnosti kao ni pažnju istraživača kako unutar nauke socijalnog rada tako i drugih nauka kao što su: pravo, sociologija, penologija, penološka andragogija, socijalna politika, odnosno socijalna pravna zaštita i druge srodne discipline, iako u literaturi iz ove oblasti u BiH susjednim zemljama, postoji određen broj radova u vezi s posljedicama „izvršavanja kazne zatvora koje ne pogađaju samo zatvorenika“ (Maloić, 2013; Wildeman i Western, 2010, prema Maloić, 2020: 257). Za razliku od navedenog, istraživači u različitim dijelovima svijeta nastoje detaljno rasvijetliti stanje u kojem se nalazi porodica nakon odlaska nekog od njenih članova na izdržavanje kazne zatvora. Tako, na primjer, uz pregled stručnih i naučnih izvora vezanih za ovu oblast istraživanja, Maloić (2020: 270) ističe da: „niz negativnih psiholoških, ekonomskih i socijalnih učinaka može dovesti i do prekida obiteljskih odnosa pa i roditeljskih“. Negativni učinci na porodicu osobe koja je bila ili koja se vratila sa izdržavanja kazne zatvora danas sve više zaokupljaju naučnu i stručnu javnost, s posebnim usmjerenjem ka pitanjima socijalno pravne zaštite i sveukupne društvene podrške porodicama čiji članovi se nalaze na izdržavanju kazne zatvora. Detaljna istraživanja o tome duže vremena provode se, posebno u Engleskoj, gdje je jedno od prvih značajnijih istraživanja provela Moris (1965). Osim ovog istraživanja, ističe se i istraživanje koje je proveo Murray 2005. godine,
 kao i istraživanja Williamsa, Papadopouloua i Bootha (2012). Također, istraživanja u vezi s istom temom provedena su i u Australiji (Backhouse i Graham, 2013, prema Boss, Bryant i Manciji, 2017).

Od istraživanja provedenih u zemljama u okruženju izdvajamo istraživanja koja su proveli: Raboteg-Šarić i Pećnik (2006), Maloić (2013), Kletečki Radović, Vejmelka i Družić Ljubotina (2017). Detaljna analiza i komparacija ovih rezultata i nekih drugih istraživanja (Hairston, 1991 i 2002; Travis, 2005; Naser i Visher, 2006; Gabelica Šupljika, 2009; Ajduković, 2009; Jelavić, 2009; di Zerega, 2010; Cochran i Mears, 2013; De Claire i Dixon, 2015) navedena su u radu S. Maloić „Učinci zatvaranja člana obitelji na obitelj: važnost rada s obitelji zatvorenika“ (2020). 
Kao jedan od zaključaka, nakon uvida i analize navedenih istraživanja, autorica Maloić ističe: „potreba obitelji zatvorenika za formalnom podrškom u našem društvu, kao širem sustavu u kojem te obitelji funkcioniraju, nije dovoljno i u cjelini prepoznata. Nadalje, nije uvijek samo pitanje postojanja prava, nego i njihova ostvarivanja i raspoloživosti adekvatnih usluga i intervencija. Važnost aktivne uključenosti različitih državnih sustava pa i nevladina očituje se u činjenici da potrebe tih obitelji mogu biti višestruke, međusobno isprepletene i izrazito složene, a članovi obitelji izrazito ranjivi, naročito djeca. Društvo kao sustav treba podupirati zdrave obitelji kao svoje podsustave ako i samo želi biti zdravo, učinkovito i na dobrobit svih svojih građana, a naročito obitelji koje se susreću s tako velikim stresnim i kriznim događajima“ (Maloić, 2020: 270). O obrazovanju, socijalizaciji i resocijalnizaciji osuđenika, kao i recidivizmu, autorica Branislava Knežić u svojim istraživanjima ističe ulogu obrazovanja u procesu resocijalizacije. Također, predstavila je i stanje u penalnim ustanovama na području Srbije te dala prijedloge za unaprjeđenje prakse obrazovanja i učenja u navedenim ustanovama (Knežić, 2017). 

U BiH, kako je ranije istaknuto, prema dostupnim podacima, nema posebnih istraživanja koja se direktno bave socijalno pravnom zaštitom porodica osoba koje se nalaze na izdržavanju kazne zatvora. Ova tema se većinom spominje u kontekstu analiza i rasprava nekih drugih tema u oblasti socijalnog rada, pravne i penološke teorije i prakse, ili se u okviru radova o socijalno pravnoj zaštiti porodice s djecom navodi da se određena prava, npr. dodatak na djecu, implicitno odnose i na djecu ovih porodica. Takvi radovi su, npr. Zaštita porodice s djecom u socijalnom zakonodavstvu Federacije Bosne i Hercegovine (2015) i Socijalno pravna zaštita porodice s djecom (2022), autorice Miković.

f. Obrazloženje strukture istraživanja

Uvod će sadržavati osnovne naznake o predmetu istraživanja, te ukazati na motive za istraživanje. U prvom poglavlju pod naslovom „Metodološki pristup“ kandidatkinja će prezentirati problem i predmet istraživanja, naučne i društvene ciljeve istraživanja, hipoteze i indikatore, polazište pristupa istraživanja i metode istraživanja, naučna i društvena opravdanost istraživanja i kategorijalno pojmovni sistem.

U nastavku rada, odnosno u drugom poglavlju, analizirat će se socijalno pravna zaštita porodice s posebnim osvrtom na porodicu osoba na izdržavanju kazne zatvora, određenje socijalne zaštite u međunarodnim dokumentima, oblici i mogućnosti ostvarivanja prava iz oblasti socijalne zaštite, mogućnost da članovi ovih porodica u odgovarajućim zakonskim odredbama budu definirani kao posebna kategorija korisnika prava iz socijalne zaštite. Nadalje bit će istaknuta socijalna isključenost i stigmatizacija navedenih porodica s posebnim osvrtom na djecu kao i na (ne)poštovanje ljudskih prava i ljudskog dostojanstva svakog od članova porodice.

Nakon analize navedenog u radu će se posebna pažnja posvetiti postpenalnom tretmanu, odnosno sistemu podrške osobi nakon izdržavanja kazne i njezinoj  porodici gdje će biti prezentirane i utvrđene poteškoće pri provedbi navedenih mjera. 

Na kraju rada bit će predstavljeni rezultati istraživanja uz zaključna razmatranja, sugestije i priloge. 

g. Naučna i društvena opravdanost predložene teme doktorske disertacije

Naučna opravdanost predložene teme doktorske disertacije, posebno u dijelu provedenog istraživanja proizlazi iz njegovog naučnog značaja i svojstava socijalno pravne zaštite članova porodica osoba na izdržavanju kazne. Uslijed nepovoljne socio-ekonomske situacije u bosanskohercegovačkom društvu, problemi sa kojima se ove porodice suočavaju stalno dobijaju nova obilježja i imaju velik uticaj na njihov kvalitet i funkcionalnost cijele porodice. Stoga je navedeno potrebno sistematski teorijski i empirijski istraživati. Ovim istraživanjem omogućit će se naučna kritika i unapređenje naučnih spoznaja o navedenom problemu kao i njihova implementacija  u naučnu teoriju i praksu. Stalno praćenje stanja iz oblasti socijalno pravne zaštite, važno je zbog značaja pravilnog razvoja svakog pojedinca kao faktora stabilnog funkcioniranja i razvijanja bosanskohercegovačkog društva i države, tako, da sukladno tome, ovo istraživanje ima svoju naučnu utemeljenost.

Istovremeno, jedna dimenzija opravdanosti ovog istraživanja svoj osnov nalazi i u provjeri i usavršavanju metoda istraživanja, metodološko teorijskih postupaka, izbora metoda i postupaka i primjene instrumenata istraživanja posebno na polju socijalnih istraživanja. Društvena opravdanost proizlazi iz dvije osnove: prva, naučno saznanje o predmetu istraživanja, druga, praktična primjena naučnog saznanja u segmentu ostvarivanja prava iz socijalne zaštite.

Bitne karakteristike aktuelne situacije bosanskohercegovačkog društva, između ostalih, posebno trend povećanja broja osuđenih osoba koje se nalaze na izdržavanju kazne zatvora, nameću potrebu kontinuiranog sistematskog proučavanja i istraživanja takvog stanja, što dokazuje društvenu opravdanost ovog istraživanja. 

3. Mišljenje i prijedlog komisije

Prijavljena doktorska disertacija „Socijalno pravna zaštita porodica osoba na izdržavanju kazne zatvora“ predstavlja naučni iskorak u odnosu na dosadašnje pristupe istraživanja, budući da se bazira na istraživanje usmjereno na analizu odgovarajućeg zakonodavstva u oblasti socijalno pravne zaštite, mogućnost ostvarivanja prava, posljedice stigmatizacije i socijalne izolacije na članove porodica osoba koje su na izdržavanju kazne zatvora, ispitivanje stavova ovih porodica i osoba koje su na izdržavanju kazne zatvora, profesionalaca u CSR na području Tuzlanskog kantona i profesionalaca u Kazneno popravnom zavodu Tuzla, o navedenoj problematici. 

Dobiveni rezultati mogu poslužiti pojedincima i ustanovama, npr. CSR, kao osnova za dalja slična istraživanja, ali i kao inicijativa za dopunu odredaba odgovarajućih zakona i drugih pravnih propisa, za jasno definiranje prava ovih porodica, ali i pružanje pomoći osobama nakon izdržavanja kazne zatvora. Uz navedeno, rezultati istraživanja mogu biti predstavljeni i organima u čijoj nadležnosti je rad penalnih ustanova, čime će se doprinijeti većem razvijanju zdravog i humanog civilnog društva.

U diskusiji sa članovima Komisije o radnom projektu doktorske disertacije, kao i kroz samu konačnu prijavu disertacije, kandidatkinja je pokazala da je kompetentno ne samo savladala odgovarajuće metode naučno-istraživačkog rada nego i da posjeduje sposobnost za kompleksno istraživanje od naučne i društvene važnosti te da je osposobljena za izvođenje relevantnih zaključaka.

Na temelju iznesenog, Komisija predlaže Vijeću Fakulteta političkih nauka Univerziteta u Sarajevu da pozitivno ocijeni uslove kandidatkinje Selme Tufekčić (MA) za izradu doktorske disertacije, i da temu doktorske disertacije pod naslovom: „Socijalno pravna zaštita porodica osoba na izdržavanju kazne zatvora“ prihvati kao podobnu. 

Komisija za mentoricu doktorske disertacije predlaže prof. dr. Borjanu Miković.

� U skladu sa članom 19. Zakona o socijalnoj zaštiti prava iz oblasti socijalne zaštite u FBiH su: „1) novčana i druga materijalna pomoć, 2) osposobljavanje za život i rad, 3) smještaj u drugu porodicu, 4) smještaj u ustanove socijalne zaštite, 5) usluge socijalnog i drugog stručnog rada, 6) kućna njega i pomoć u kući.“


� V. čl. 25. i čl. 27. Zakona o socijalnoj zaštiti FBiH.


� Izvor: Murray, J. (2005). The Effects of Imprisonment on Families and Children of Prisoners. U A. Liebling and S. Maruna (ed.), The Effects of Imprisonment. Cullompton: Willan. str. 442-462.





